
Elektroniese Nuusbrief van die NG Kerk in KZN – Jaargang 8
15 Julie 2010
Algemene Sinode : Twee Sake

Pieter Raath doen verslag oor die onlangse vergadering van die Ontwerpspan vir 2011 se Algemene Sinodevergadering. In verband met herstrukturering sal KZN Sinode nog geraadpleeg word – berei solank voor vir jou antwoord op die kernvrae. Daar is ook meer oor die beplanning van die vergadering self. Lees hier meer.
Algemene Sinode : Herstrukturering?

Die Algemene Sinode se Taakspan vir Herstrukturering is op die oomblik in gesprek met die verskillende Sinodes met die oog op die beter funksionering van die Algemene Sinode. Nog net die Noord-Kaap en KZN is nie geraadpleeg nie. 

In hierdie proses word veral drie vrae bespreek wat ons behoort te help  om ’n gefokusde kerk van ons Here Jesus Christus te bly. Kyk bietjie hoe sou jy op die Taakspan se kernvrae  reageer en laat my weet. Die Taakspan is op pad na ons toe.  

Vraag een: Wie dink ons is ons?

Hier gaan dit oor identiteit – ook en veral ons korporatiewe identiteit.
Vraag twee: Wat hoort op tafel van die Algemene Sinode?

Dit gaan hier oor die inhoud van ons werk wat moet fokus op ons roeping. Wat is ons roeping? 
Vraag drie: Hoe behoort ons die goed op die tafel te hanteer? Hoe moet ons funksioneer? 

Hier gaan dit oor die praktyk. Hoe kry ons roeping prakties hande en voete?

Ondertussen begin ons al regmaak vir:

Algemene Sinode : Die 2011-Vergadering
Vanuit wie ons is en vanuit wat ons behoort te doen en hoe ons dit behoort te doen, behoort volgende jaar se sitting deel te wees van ’n proses wat prioriteite bepaal. Hierdie prioriteite moet vanuit ons roeping uitgepak word in projekte met ’n begroting en ’n projekplan. Verder moet elke projek ook maar sy tydsgrens hê. Projekte moet beslis nie gekontinueer word net omdat dit op die Sinode se agenda of boeke is nie. 
Met ander woorde, roepingsgedrewe behoort volgende jaar se sinodesitting gerig te wees op dit waarmee ons van die vergadering af behoort weg te gaan. Maar dan gaan ons aan met die oog op verdere prioritisering binne ons roeping van saam op pad wees vorentoe. Die sukses van die hele proses hang in ’n groot mate af van:

· die insette wat vooraf reeds op die afgevaardigdes se tafels beland (Agenda) 
· en van afgevaardigdes wat onder leiding van die Heilige Gees kan vasstel wat God wil (Vergadering)
· en van lidmate wat getrou bid vir hierdie belangrike geleentheid (Gemeentes en Lidmate).
Daarmee hoop en bid ons dat die Sinodevergadering van 2011 ’n goeie vergadering met goeie uitkomste sal wees. Maar om hierby uit te kom, moet ons steeds onthou dat dit nie net gaan oor ons roeping nie, maar ook oor ons konteks. Wat kan ons dus (op die vergadering reeds) doen om prakties aan ons roeping gestalte te gee binne ons Afrika-konteks? En hoe gaan ons dit doen sodat ons vergadering self waardegedrewe sal wees eerder as saakgedrewe – natuurlik sonder om sake af te skeep?
Die Algemene Sinode se Moderamen moet nog die saak deurtrap en besluite neem, maar op die oomblik lyk ons beplande vergadering, in embrionale vorm so: 
TEMA: Saam in Afrika. Daar is ook ander moontlikhede soos: Op pad saam met Jesus. 
DATUM: 10-14 Oktober 2011 – voorlopig. 
PLEK: Helikonpark gemeente (Randfontein). 
Die goedkoopste venue vra ons R653,000 per dag vir die 400 afgevaardigdes indien ons die vergadering sou hou soos met die laaste Sinodevergadering. Met hierdie feit in gedagte het Wes-Transvaal se Sinode onderneem om by Helikonpark gemeente (Randfontein) alles vir ons te reël met verskeie opsies van verblyf. Oor die verblyfopsies berig ons later vollediger. 
FORMAAT: Die formaat van die sitting sal waarskynlik in die gees en formaat wees van die afgelope twee, drie, sinodesittings met ’n verantwoordelike uitbou van die styl en metode. Die vergadering sal beslis interaktief wees met klem op die gestuur wees van die kerk – ’n missionêre teologie. Die “sakedeel” van die vergadering behoort met bekwaam spoed “afgehandel” te word sodat daar meer tyd beskikbaar sal wees vir gesprek. 

Die begeerte van die Ontwerpspan is juis dat daar binne ’n veilige ruimte ’n gesonde dialoog (ook teologiese debat) met mekaar binne die konteks sal wees. Maar hierdie konteksgesprek sal ook in veilige ruimte gehou moet word met medegelowiges van buite die NG Kerk. Mens kan mos nie saam in Afrika wees sonder stemme uit Afrika nie.
Bid solank vir die Sinodevergadering van 2011.

Pieter Raath


